
—( XII )—



34

Adaxo ûn pö in questi giudizii adaxo:

Questi episodii in questa mæ poexia,

Queste memoie no son misse a caxo:

Ghe son pe relazion e analogia;

Comme riciamma a storia antiga ä mente

Scimili storie de l’etæ presente.


35

No ghe sä tûtta a regola de l’arte

Ne-i mæ confronti: ma pù a l’occaxon

Se pêu lasciâ un pö a regola dä parte:

Semmo a tempi che tûtto fa eccezion:

Semmo in mezo d’ûn epoca de guai,

E de remesci rivolûzionai.


36

No se vorriâ, che ûn poeta in questo teatro

De drammi nazionali ô crie, e ô vêue

L’amao, ch’ô l’ha in to stêumago?.. Tutt’atro

A lengua a batte, dove ô dente ô dêue:

No pêu ëse indifferente a ûn atto, a ûn moto

Politico in Italia ûn bon patrioto


37

I filosofi e i teologi aviö infin

Anche lô apprêuvo (me l’aspeto), e questi

Da-ô fianco drito e quelli da-ô mancin

Me sän co-i so rimproveri molesti...

Quelli me sbraggian: troppo teologia!

Questi me crian: troppo filosofia!


38

Ma, filosofi, eî torto tûtti a reo

De no voeî troppo a mezo a Religion:

In ûn poema a l’è freida, comme ô zeo,

Secca, comme ûña mûmmia, a l’è a raxon:
Povera e nuda vai, Filosofia,

De scioî, do brio, de grazie da poexia.

